
 
 

 

NR 6     november  2005                 IRAQW-BIBELEN  TIL  STAMMESPRÅK  I  TANZANIA 
 
 
 
 
 

Han bryr seg! 
 
For Herrens auga 
fer over jora 
for med kraft å stø dei som er 
med han 
av heile sitt hjarta.

2. Krøn. 16, 9a 

 
 
 

 
 
 
 
 
 
 
Kjære Gud, kva ser du no? 
Ei jord som lid, 
med menneske du elskar so, 
i kiv og strid. 
 
Ho skjelv og skakar i sin grunn, 
og stormar gnyr. 
Det går nok fort mot siste stund 
 -- Men du deg bryr! 
 
 
 
 

 
 
 
 
Du stør den som i hjarta sitt 
er heilt med deg! 
Slik seier du i Ordet ditt. 
Og du ser meg! 
 
Gud har ein plan med ein og kvar, 
med deg og meg! 
Og plassen din den har han klar 
til nettopp deg! 
 
 
 
 

 
 
 
 
Og blir det tøft med kamp og strid 
Han fører deg 
igjennom brand og elva stri - 
han elskar deg! 
 
Hans store plan er nettopp den 
at alle må 
få koma inn i himmelen 
og krona få! 

                                Gunvor 

Til no har vi samarbeidd berre gjennom ELCT Mbulu Diocese, men med mange nye 
samarbeidspartnarar høver det best å arbeide gjennom ei nøytral stifting. Difor måtte vi omorganisere 
det vi før har kalla ”Drift i Tanzania”. Det er grunnen til at vi i sommar skipa stiftinga: The Iraqw 
Language and Culture Trust (ILCT), som skal ha som formål å vidareføra det språkkulturelle 
arbeidet som Frøydis Nordbustad har drive mellom den Iraqw talande befolkninga i Tanzania sidan 
1958.  
 

Ei stifting har ingen eigar, berre eit styre som skal ha ansvar for drifta i samsvar med norsk lov om 
stiftingar. Frøydis Nordbustad har donert alt ho eig i Tanzania til stiftinga. ILCT skal ha 
arbeidsgjevaransvar for dei som arbeider i prosjektet, både norske og lokale medarbeidarar, og 
samarbeider no utan mellommann med dei nye samarbeidspartnarane. 
Elles vert arbeidet drive som før, SGI samlar inn midlar til arbeidet slik dei alltid har gjort det, men 
ILCT treng hjelp i starten til ting som ikkje direkte kjem inn under arbeidet.  Frøydis og teamet må 
flytta ut or huset, som vi har leigd hos MD i alle desse åra, før Frøydis reiser heim 28. november. Det 
er eit under at vi har fått tilbod om å leige eit lite hus til å flytte alle tinga våre inn i, og dermed er det 
akutte krisen over for ei lita stund. Men dette huset er ikkje stort nok til kontor osv. Difor må vi leite 
etter andre løysingar som kan gje arbeidsro og vere langsiktige. Skal vi leige hus eller bygge sjølve? 
Vi kunne bygd mange hus for det vi har betalt i husleige i alle desse åra. Får vi behalda prosjektbilen, 
eller vil MD behalda også den? Det er Frøydis sin bil, men den er registrert på MD.  
 

 Målet i 2006 er at 10.300 personar som kan lesa swahili får gå på transitional lese- og 
skriveopplæring på morsmålet iraqw.  225 kvinnelege analfabetar får gå på lese- og skrivekurs i 
iraqw og swahili.  Vi skal starte 15 studiegrupper for dei som er ferdig med kurset for analfabetar. 
Oppstart av bladet: ”Framsteg”, som skal gje lesetrening (og skrivetrening for dei som skriv 
lesarinnlegg).  Dette synest nok vere store mål, men delt på 5 samarbeidspartnarar vert det lite. Når 
kvar og ein tek sin vesle stein … Dette er ein folkedugnad som vi får lov å vere med på. Og det er 
mange nye dører her som er vidopne.  Det er eit meiningsfylt og målretta arbeid som ligg framfor 
oss, når vi no går inn gjennom desse dørene. Gud stadfester sin lovnader for oss. Takk for samse tak 
til no, og takk for du vil fylgja vidare. Det er no det byrjar for alvor. Han som kalla oss, vil sjølv gå 
med oss.              

Dykkar medarbeidar Nora                 

 
 
Nora Klungseth har takka av som formann i SGI 
Ho har stått i spissen for arbeidet sidan starten i 1992 og vore pådrivaren og 
inspiratoren i SGI og uvurderleg støttespelar for Frøydis. No vil Nora 
konsentrera seg meir om arbeidet med stiftinga og arbeidet ute. På vegne av 
SGI vil eg takka henne for det store arbeidet ho har gjort med  SGI  i alle 
desse åra. Ho har late Gud bruka seg og arbeidt i tru og tillit trass motgang 
og helseproblem. Takken går også til Erling Klungseth og dei andre i 
familien deira for at dei så heilhjarta har støtta opp om arbeidet, ikkje minst 
ved varme, gjestevenskap og mykje praktisk arbeid  ved styremøte og 
årsmøte vi har hatt i  i Årdal. Vi ønskjer Gud signing over dei og over 
arbeidet med å gjera stiftinga til ein god reiskap for Iraqwprosjekt. 

 Ingeborg Askeland         

Den 20. august fekk Frøydis Nordbustad St. 
Olavs medaljen på dagen 47 år etter at ho første 
gong kom til Mbulu, og 10 dagar etter 
årsmøtehelga reiste ho attende til Mbulu.  
 
I det høve sa ho: Det er no det tek til, for alt 
fram til no har vore eit førebuingsarbeid. Den 
no 71 år gamle Frøydis Nordbustad starta 
arbeidet med iraqw-språket 24 år gamal. 
 
I løpet av desse åra har ho gjeve iraqw-folket eit 
skriftspråk, skrive grammatikk, leseverk og 
fagplan til lese- og skriveopplæring for 
analfabetar og omsett Iraqw-bibelen. Frøydis 
Nordbustad sin litteraturproduksjon er stor og omfattande innan språk, lese- og skriveopplæring, 
songar og anna kulturstoff. Vel framme i Mbulu møtte ho mange nyopna dører.  Noko denne glytten 
frå ein overfylt laurdag viser; 

Fausta har vore i bryllaup og Mama Ima har stelt her. I morgon skal eg vere i Kalvari kyrkja. Etter ei 
veke på reis – kurs i Haydom – er det godt at det kjem ein laurdag, som ein kan ta seg litt inn att på, 
sjølv om det som vanleg har vore mange gjester. 
 
Var ute på spasertur i kveldinga. Nokså interessant. Trefte fyrst ein som jobbar i banken, som stoppa 
og prata som med ein gammal kjenning. Seinare kom ein bil forbi og stoppa og spurde om eg ikkje 
skulle sitja på. Eg drog på det, men han sa, ”Du må jo smaka "lifti" med ein gammal elev!” Og det 
måtte eg jo. Han var med i Dar es Salaam. Og no var han jo spent på om Distriktssjefen hadde blitt 
godkjent som partnar. Han var på veg ned til elva for å vaska bilen, så derifrå gjekk eg vidare.  
 
Den neste som stoppa var ein motorsyklist som tilbaud lifti. Han måtte eg nok skuffa, sjølv om det 
berre var det vesle stykket ned til kyrkja! Det er noko i atmosfæren som ha snudd, liksom. Vel, berre 
dette no, for no må eg ha kveldsmat. Nei, eg må ta med eit lite lysglimt frå kurset i Haydom og. Det 
var kveld og vi skulle til kveldsmat. Eg streva med å bli ferdig til å koma meg ut døra, så han som 
skulle låsa, pluss eit par andre stod og venta på meg kunne få gå. Eg følte meg litt brydd over det, og 
takka dei for at dei ville venta. "Nei, det gjer ingenting. Vi ventar så gjerne på deg. Lyset kjem ifrå 
deg!" Eg vart heilt stum. Kva meinte han? Måtte berre koma meg ut døra, og anar ikkje no kven det 
var som uttalte seg slik. Men det kjendest. God helg!  
           

Varm helsing frå Frøydis 
 



 

 
Årsmøtet 2005 
Årsmøtet vart halde i Farnes kyrkje i Øvre Årdal laurdag 20.08.05 
26 medlemer av Støttegruppa for Iraqw-prosjektet var til stades. 
Utdrag av referatet for årsmøtet. 
Sak 1: Årsmelding. 
Nora Klungseth gjorde greie for hovudpunkta i arbeidet i 2004: 
Bibelen på Iraqw vart ferdig trykt og  omsetjingsprosjektet vart 
avslutta 25.juli 2004 ved stor fest på Waama bibelskule. 
Leseopplæringa på Iraqw vart sett i gang for å setja folket i stand 
til å lesa Bibelen.  Det var stor interesse for kursa.(---) 
Sak 3: Orientering om planar for arbeidet vidare.  
Frøydis Nordbustad saman med Nora Klungseth skipar no ei 
stifting som skal driva Iraqw-prosjektet med leseopplæring på 
Iraqw og anna Bibel- og litteraturarbeid vidare. Stiftinga skal 
drivast i samsvar med norsk lov med eige styre som eiga juridisk 
eining. 
Stiftinga vil søkja samarbeid med ulike partar i Tanzania, og det 
kan og bli aktuelt å søkja om midlar frå NORAD.  
Sak 4:  SGI vil halda fram som sjølvstendig organisasjon og støtta 
arbeidet vidare ved samarbeid med stiftinga. SGI vil som før samla 
inn midlar som Frøydis ved stiftinga disponerer til vidareføring av 
arbeidet med Iraqw-prosjektet. 
Merknad: 
I drøftingane etter orienteringane vart det det presisert frå fleire at 
SGI sine midlar bør først og fremst nyttast til leseopplæring på 
Iraqw  og anna Bibel- og litteraturarbeid. 
Sak 5. Den eiga SGI har(maskiner og utstyr med meir) skal tilfalla 
stiftinga og nyttast i arbeidet vidare .(---) 
Nytt styre:  Desse vart valde til nytt styre for SGI:  
Ingeborg Askeland, formann, Inger Anne Eldegard, nestformann,  
Valfrid Haugvaldstad Kjølvik, sekretær, 
Tone Birkeland Stølen, økonomiansvarleg, Bodil Øksnes, 
Oddbjørg Arnø (vara). Styret har konstituert seg etter møtet. 
Høgdepunktet på samlinga var markeringa av at Frøydis fekk  
St.Olavs medalje for arbeidet sitt. Det gav høve til attersyn og 
perspektiv på det som har hendt, og synte korleis Gud har arbeidd 
målretta gjennom så mange år, trass i mange vanskar. 
Men det gav oss og syn for at omsetjingsarbeidet vil vera fåfengt 
om ikkje folk får læra å lesa Bibelen dei har fått. Dette vart eit nytt 
kall for oss til å halda innsatsen oppe. 
Arbeidet er no i ein overgangsfase med mange praktiske 
utfordringar, m.a. flytting til anna hus. Det trengst eit ekstra tak no med økonomisk støtte. 
Nora, saman med og Kjellfrid Eggebø, reiser ut 11.november for å hjelpa med avklaringar og orienteringar 
om stiftinga. Eg oppmodar alle om å be særleg for dei og Frøydis, og for helsa til Nora.. 

Ingeborg Askeland 
Er namn eller adresse feil? Ring Gunvor tlf. 514871 31! 

Me takkar 
- for at Gud har gitt oss vilje og    
  mot til å fortsetja 
 
-  for at det har ordna seg med hus 
 

   - f or den veldige responsen på    
   leseopplæringa 
 
-  for gode medarbeidarar heime og ute 
 
- for trufaste forbedarar og  
   gjevarar 
 
-  for at  Iraqw-bibelen  blir så godt  
   motteken 
    

Me ber for 
-  om at Frøydis må få krefter og helse  
   til å halda fram   
 
-  for det nye styret i SGI og for ILCT 
 
-  for  Nora og Kjellfrid sin tur til  
    Tanzania 11-28. nov. 
 
-  for flyttinga inn i huset 
 
-  for økonomien  
 
-  for at Frøydis må få bil før ho reiser   
    heim 
 
-  samarbeid  med andre kyrkjer 
 

   -  for alle som går på lesekurs 
 

-  for teamet og familiane deira 
 
   -  for dei som no har lært å lesa, at    
     Ordet må tala til dei 
 

 -  Bibel Box programmet   

 
Gåver til: 
”Støttegruppa for Iraqw-Bibelen” 
Postgiro: 6005.07.21585 
Admis.: Nora Klungseth 
Postboks 95, 6882 Øvre Årdal 
Tlf.: 416 76 548 Fax: 57 66 26 55 
E-post: nora.klungseth@aars.no 
 

 
 

Frøydis Nordbustad 
Postboks 95, 

6882 Øvre Årdal 
Tlf.: 57 66 19 50 / 911 32  046  

E-post: iraqwot@africaonline.no.tz 
Heimeside:www.iraqw.org 

 
”Nytt om Iraqw-Bibelen”   

I redaksjonen: Ingeborg Askeland, 
 Valfrid Haugvaldstad Kjølvik 

og Tone Birkeland Stølen  
 Redaktør: Gunvor Grødem 

 Grødem, 4340 Bryne 
 Tlf./faks: 51 48 71 31 

 E-post: gunvg@online.no 
 


